
trinidad vicente - soziologia irakaslea 

«Ez da bidezkoa mediku bat, beste aukerarik eman ez zaiolako, eskailerak garbitzen edukitzea» 

Euskal Herriko ekonomian etorkin berriek daukaten eragina aztertu du Deustuko Unibertsitateko irakasle Trinidad Vicentek; CEAR-en 'Landu kultura' jardunaldietan errealitate ezkutua azaldu zuen 

iñigo bilbao - BILBO 

Immigrazioak eragina izaten du ez bakarrik bizimodu duinago baten bila etxetik alde egin behar izaten dutenengan, baita horiek guztiak hartzen dituzten herrietan ere. Eragina eguneroko bizimoduan, kulturan eta, noski, ekonomian. Horixe da Trinidad Vicente Deustuko Unibertsitateko Soziologia irakasleak aztertu duen gaia: immigrazioa eta euskal lan merkatua, alegia. 

Espainia ez den beste herrialdeetatik etorritako immigranteak gero eta ugariagoak dira. Euskal Herrian, zein alorretan egiten dute lan ? 

Etorkinak etxeko lanetan, nekazaritzan, arrantzan edo eraikuntzan dabiltza batez ere. Lan eremu horien ezaugarriak kontuan hartuta, bertoko oso herritar gutxik egiten dute lan hor. Horregatik, ezin daiteke esan lanpostuengatik lehia sortzen denik atzerritarren eta bertokoen artean, etorkinak oso eremu zehatz eta mugatuetan dabiltzalako. 

Inkestek besterik adierazten dute. Euskal herritarren iritziz, etorkinek kendu egiten dizkiete lan aukerak... 

Egia da uste hori dagoela, gezurra izan arren. Zehaztu egin beharko litzateke, hasteko, lan aukerak gure-gureak diren, edo lan egiteko prest egongo den edonorenak. Izango dira, jakina, lanpostu zehatz bat lortu nahian bertoko herritarrekin lehiatuko diren etorkinak. Baina iruditzen zait uste hori abagune historikoak sortutakoa dela. 
Hortaz, pentsatzekoa da atzerritik etorritako langile gaituek zailagoa dutela euskal merkatuan lekua topatzeko? 

Hala izaten da, duda barik. Atzerritarren etorrera lekuan lekuko egoera ekonomikoak eragindakoa eta baldintzatua izan dela esaten badugu, zentzuzkoa da pentsatzea kanpoko langile gaituek lekurik ez daukatela bertokoek eskatutako postuetan. 

Baina neurri handi batean datorren eskulana gaitutakoa da, ezta? 

Esango nuke atzerritarrek duten prestakuntza euskal herritarrok pentsatzen dugun baino handiagoa dela. Hala ere, azken boladako datuek islatzen dutenaren arabera, beherantz egin du trebakuntza mailak. Zentzuzkoa da. Pentsatu, ni neu unibertsitate lizentziaduna banaiz seguru ez dudala Espainia aukeratuko lan bila joateko, bertan eskainiko didaten lan bakarra uztan edo umeak zaintzen bada. Egia da, gainera, hemen lotu egiten direla jatorria eta lan mota. Esaterako, zaila da Saharaz hegoaldeko emakume bat umeak jagoten ikustea. Ez da lan hori egiten ez dakielako. Geu gara arazoa. Uste dugu Hego Amerikako emakumeak egokiagoak direla, amultsuagoak ikusten ditugulako, pazientzia handiagokoak. Gainera, ez dute arazorik hizkuntzarekin. 
Legezko paperak izatea bermea da kontratua lortzeko? 

Gurean ez, ezkutuko ekonomiak hemen indar handiegia daukalako. Baina hori ez da gaur goizekoa, hemen horrelakoak beti izan dira. Paperak, hortaz, ez dira kontraturako bermea. Baina egia da paperekin bakarrik atera daitezkeela zurrunbilo horretatik, eta paperei esker lortzen ditugula guk hainbat eta hainbat eskubide. 

Etorkinak legeztatzeko ezezkoaren atzean zer arrazoi daude? 

Denetarik dagoela esango nuke nik. Aintzat hartzen da orokorrean badirela lanpostuak bertokoentzat bakarrik gorde behar direnak. Jaurlaritzak egin duen balioen gaineko azken inkestan argi ikusten da jendeak zer iritzi duen: lan eskasia dagoenean lehentasuna euskal herritarrek izan behar dutela, Estatuko gainerako herritarren aurretik. Pentsa, hortaz, zer izango den Espainia ez den beste herrialde batzuetatik datozen etorkinen kasuan. Iritzi hori hor dago; lehenik gu, eta gero kanpotarrak. Eta herritarrek horrela pentsatzen badute, politikariek aintzat hartzen dute iritzia. Aurreiritziak ere arriskutsuak dira. Gaitasunik ez dutela irizten badiogu, zertarako eskainiko diegu goi kargurik? Edo lanpostu erakargarriagoak? Trebatzeke daudela pentsatzeak gure kontzientzia zuritzeko balio digu. Etxeak garbitzea duintasunezko lana dela esaten dugu, eta hala da, baina mediku bat, beste aukerarik eman ez zaiolako, eskailerak garbitzen edukitzea ez zait bidezkoa iruditzen. 

Emakume etorkinen egoera are zailagoa da, ezta? 

Jakina. Mundu osoan egin diren azterketen arabera, Europako lan merkatuan, ez bakarrik gurean, lekuan lekuko gizonek dute lehentasuna; bigarrenik lekuko emakumeek edo gizonezko etorkin batzuek, eta azkeneko lekuan emakume etorkinak daude. Beti izaten da horrela. 

Zertan geratuko litzateke euskal ekonomia halako batean etorkin guztiak desagertuko balira? 

Zehazki ezin izango nuke esan. Aztertu egin beharko litzateke. Baina emakume naizen aldetik, pentsatzen dut horrek eragin zuzena edukiko lukeela guregan. Izan ere, etorkinak etxeko lanetan edo etxekoak zaintzen dabiltza (umeak, adinekoak, ezinduak...). Emakumeok izan ditugun betekizunak dira horiek, euren esku utzi ditugunak etxetik kanpo lanean hasteko. Emakume etorkinak desagertuko balira, emakume askok ezingo genuke etxetik atera. Genero eginkizunak gainditu ditugula uste badugu ere, ez da egia. Etxeko lana oraindik ere emakumeon ardura izaten da. 

Lan mundurako sarbidea kupoaren bidez arautzeak zer dakar? 

Kupoak, orain arte funtzionatu duen bezala, soldata urriko edo baldintza gogorreko lan prekarioetara mugatu ditu etorkinak. Horrek, eragina du egunerokotasunean. Lan eremu horretan mugatuta, ikusezinak egiten dira kalean eta horrek ez die gizarteratzeko aukerarik uzten. Auzokoekin traturik ez badute, zelan lekukotuko dira? Horrenbestetan aipatzen dugun kulturen arteko gizartea oso urrun dago oraindik. 

Espainiako Gobernuak aldaketak iragarri ditu Atzerritarren Legean. Ezer onik espero daiteke hortik? 

Ipini nahi diren zenbait baldintzak bete ezinak izaten segituko baitute: etxeko lanetan dabiltzanek, esaterako, lanean gutxienez sei hilabete daramatzatela frogatu beharko dute. Ezinezkoa da hori, eremu hori beti egon delako arauetatik kanpo. Lan ikuskatzaileak ez dira etxez etxe ibiltzen. Atzerritar askori kosta egingo zaio prozedura horretan sartu ahal izatea. Baina ez da hori erronka bakarra. Askotan pentsatzen dugu denak txalupetan etorriak direla, eta ez da hala. Gehienak legez etorri ziren, lan kontratu bati esker. Ez dakigu zer gertatzen ari den, baina legez etorri zirenek ezin izaten diote egoera horri luzaro eutsi. Aldiro egiten diren legeztapen horiek egoera bera egonkortzeko egiten dira. Epe luzera begira egokiena baldintza horiek guztiak desagertzea litzateke. 

